BYBELSTUDIE: HANDELINGE

Dissipels maak Dissipels Week  3
3. Hand.3&4 : DIE EVANGELIE VERSPREI SOOS ‘N VELDBRAND!!!!

3.1 Inleidend
Groot opgewondenheid oor wat op Pinksterdag plaasgevind het,die gevolge van onbevreesde getuies daarna en die verspreiding van die Evangelie, soos ‘n veldbrand, het die gelowiges verseker stomgeslaan. Te midde van ‘n vol program en skielik ‘n baie besige lewe, moes hulle gefokus bly. Hulle het skielik bewus geraak van die groot geestelike- sowel as fisiese nood van mense rondom hulle. Skielik het hulle bewus geword dat die Heilige Gees hulle sensitief maak vir mense in nood en húlle as gelowiges, was instrumente in God se hand om op ‘n nuwe vars manier Sy liefde aan die wêreld te toon.
Daar is ‘n verhaal van ‘n dame van met die draai van die eeu ‘n klein strandhuisie langs die kus van Ierland gehad het. Sy was baie ryk maar ook vrek suinig. Die bure was dus baie verbaas dat sy die eerste een was,wat krag na haar huis laat aanlê het.

‘n Paar maande later wou ‘n bekommerde meterleser by haar hoor of haar krag reg werk ,aangesien daar omtrent geen verbruik was vir díe tydperk nie. “Gebruik jy jou krag?”,het hy gevra. 

“Beslis!” antwoord sy,”Elke aand wanneer die son sak en dit donker is in die huis,skakel ek die krag aan om my kerse aan te steek;dan skakel ek dit weer af.”
Daar is krag beskikbaar ,maar sy gebruik dit nie optimaal nie.

 Maak ons as gelowiges nie ook maar baie keer dieselfde fout nie?

 Ons is verloste mense,maar ons harte bly onveranderd – die krag van die H.G. is beskikbaar,maar ons stel onsself nie oop vir die werking daarvan in en deur ons lewens nie. Ek vertrou op die Here vir my verlossing,maar weerstaan ‘n totale transformasie van die hart deur dieH.G. Baie “gelowiges”is bereid om van tyd tot tyd die krag vir ‘n kort tydjie  aan te skakel,maar meeste van die tyd is hulle tevrede met die skadu’s van kerslig.
Max Lucado sê in dié verband die volgende in sy boek “Just Like Jesus”:

“ What would happen if we left the light on? What would happen if we not only flipped the switch but lived in the light? What changes would occur if we set about the task of dwelling in the radiance of Christ?   
No doubt about it:God has ambitious plans for us. The same one who saved your soul longs to remake your heart. His plan is nothing short of a total transformation.”
Soos in die geval van die gelowiges in Jerusalem, na die uitstorting van die Gees,wil God ook my en jou lewe in só ‘n mate verander, dat ons deel sal wees van die verspreiding van die evangelie in ons leefwêreld. God wil die veldbrand deur jóú laat voortwoed.
3.2 Die Evangelie bied méér as net tydelike byvoordele. (Hand.3:1- 10)
Eendag het Petrus en Johannes ‘n lewensveranderende ontmoeting met ‘n lam bedelaar, gehad. Hy het gehoop om ‘n paar sent of dalk oorskietkos te kry, maar die apostels het aan hom iets gegee wat sy hele lewe verander het.Sy gesondheid word in die Naam van Jesus aan hom teruggegee (3:5-8). Petrus het hierdie man eenvoudig in die oë gekyk,sy hand gegryp hom opgehelp en in die Naam van die Man van Nasaret beveel om op te staan en te loop. Hy het saam met die apostels die tempelterrein  binne gegaan. Of liewers: hy was so bly oor sy genesing dat hy rondgespring het van vreugde terwyl hy hardop lag en huil. Hy het God se Naam aanmekaar geprys. Dít en sy vreugde danse het baie vinnig die ander mense se aandag getrek.
 Die evangelie bied baie meer as tydelike byvoordele soos kos,klere,rykdom,aansien,eer ens. Dit bied ‘n splinternuwe uitsig op God. Dit bring insig en perspektief op God se plan vir jou lewe,kortom dit maak jóú nuut. Dit bring hoop,vreugde en herstel, ook deur my herstelde lewe,  ‘n wêreld in nood. As die kerk dan vasgevang sou word in wêreldse waardes en norme,vervaag hierdie boodskap van hoop. Soos in die verhaal wat die bekende Tomas van Akwinas van een van sy besoeke aan Pous Innocentius II,vertel het. Met Tomas se aankoms was die pous besig om ‘n groot klomp van die kerk se geld te tel. Hy sê toe vir Tomas:”Gelukkig hoef die kerk nie meer vandag te sê, silwer en goud het ons nie.” Waarop Tomas toe antwoord:”Ongelukkig kan ons daarom ook nie meer vandag sê:”Staan op en loop nie”. 
Ons vra dikwels vir die Here om ons klein probleempies op te los,terwyl Hy ons eintlik wil help om ‘n nuwe lewe te bekom en al ons probleme vir ons wil oplos. Daarom antwoord Hy my dikwels deur aan my iets beters te gee as waarvoor ek gevra het. 
3.3 Petrus preek in die tempel (Hand.3:11- 26)
Die mense in die tempel het gehoor wat met die verlamde man gebeur het en het uit nuuskierigheid, in groot getalle na die Pilaargang van Salomo gestroom. Nou kon hulle nie meer die krag agter Petrus se gebruik van die Naam van Jesus die Man van Nasaret,ignoreer nie. Hulle het immers die lam man geken en nou was hulle getuies daarvan dat hy “heel’ geword het. Ek dink hulle was net so verras en verwonderd as die ander mense wat drie maande vantevore verbaas gestaan het toe die gelowiges tydens die uitstorting van die H.G.,in ander tale begin praat het. Hulle was ook net so gereed om na Petrus se verduideliking te luister van wat gebeur het.
Baie van ons het miskien al die ervaring gehad om’n toets of eksamen te druip en dan nie eers vir ‘n hertoets te kwalifiseer nie.

Ek dink dis veel erger om te hoor dat jy God se eksamen gedruip het. Dit is presies wat Petrus vir die mense daar in die pilaargang van Salomo by die tempel gesê het nadat hy die verlamde man in die Naam van Jesus van Nasaret genees het. Hulle het nie net vir Jesus aan Pilatus uitgelewer nie,maar Hom selfs verwerp en Hom laat doodmaak.

Die Jode wat na Petrus geluister het,het die eksamen sleg gedruip.

Hulle het die Een wat vir hulle die lewe wou gee met die dood “beloon”.
Die verrassende omtrent Jesus is dat Hy vir diegene wat God se eksamen gedruip het,‘n tweede kans aanbied. “Bekeer julle en kom tot inkeer. Dan sal God julle sondes uitwis. En dan sal daar tye van verkwikking van die Here af kom”.(Hand.3:19&20)
Is dit nie wonderlike nuus nie? Geloof in Jesus Christus verander jou status van dié van ‘n druipeling tot dié van ‘n onderskeidingskandidaat!!! 

As Jesus bereid was om aan diegene wat vir Sy kruisiging verantwoordelik was,’n splinternuwe kans te gee,dink net wat Hy vir ons en almal om ons vandag sal doen.

Jesus gaan steeds voort met Sy verlossingswerk. Tot vandag toe nog bied Hy Sy genade aan “druipelinge” aan sodat hulle in God se oë kan slaag.

3.4 Op die rooitapyt voor die Joodse Raad !!! (Hand.4: 1-22)

Terwyl Petrus nog besig was om met die mense te praat,gebeur daar skielik ‘n klompie dinge: 

· Die apostels word gevange geneem (4:1-4)
· Die apostels verskyn na ‘n nag in die tronk voor die Joodse Raad (4:5-12)

· Die Joodse Raad besluit hoe om teen die apostels op te tree (4:13-17)

· Die apostels word ernstig gewaarsku en ontslaan (4:18-22)

Die godsdienstige leiers was glad nie beïndruk dat Petrus op hulle eie voorstoep beskuldigings teen hulle kom maak en boonop allerhande “vreemde” leerstellings verkondig nie.

As jy in ‘n bestuurspos is,of as jy al iewers leiding moes neem,weet jy baie goed wat ‘n gevaarlike ding mag is.

Petrus moes ook ervaar hoe dit is om met die “base van die Jode” swaarde te kruis.

Sy opspraakwekkende toespraak in die tempel het dadelik hulle aandag getrek. Hulle het dadelik die tempelwag gestuur om vir Petrus en Johannes te arresteer.
Die Joodse Raad was die hoogste godsdienstige en regsprekende liggaam in Israel. Dit het direk onder die beheer van die priesterlike families gestaan met die hoëpriester as voorsitter van ‘n groep van sewentig lede. Dit was genoeg om enige Israeliet bang te maak.

Petrus was egter nou nie meer bang nie,want hy was vol van die Heilige Gees.

Sonder om te huiwer plaas hy die blaam vir Jesus se dood vierkantig op hulle skouers.

Hy voeg ook by dat Jesus uit die dood opgewek is en dat Hy steeds voortgaan met Sy “reddingswerk.”  As bewys daarvan het Petrus ook nog die lam man wat genees is, saamgebring. 
Nou was die magtige manne op die Raad in die moeilikheid. Hulle kon met hulle eie oë sien dat iets onverklaarbaar aan die gebeur was. Dit is toe dat hulle maar hulle mags-posisie gebruik om vir Petrus te beveel om nie meer in die Naam van Jesus te preek nie. In regsterme sou ons hier kon praat van die saak op die rol in Jerusalem, tussen die groot name versus die Groot Naam.
Maar weereens was die krag van die Heilige Gees sterker as die intimiderende optrede van die Raad. Petrus sê eenvoudig vir hulle dat hy meer gehoorsaam is aan God as aan hulle en dat hy nie kan stilbly oor wat hy gehoor en gesien het nie.

Kan jy jou indink hoe magteloos die Joodse Raad was,want almal in Jerusalem was in ekstase oor die genesing van die verlamde man. Hulle was toe maar verplig om die apostels te laat gaan.

Wanneer die Gees mense se lewens beheer, kan jy nie stilbly oor Jesus nie!!

Dan word jy nie eers deur die magtiges van die wêreld geïntimideer nie,want jou eerste en enigste lojaliteit is aan Jesus self.

3.5 Die kerk volhard in gebed met verrassende gevolge. (Hand.4: 23-31)

Direk na hulle vrylating het die twee apostels na die ander gelowiges toe gegaan en vir hull vertel wat gebeur het (4:23) Almal het toe begin bid en soos tevore beklemtoon Lukas weer die eendragtigheid van die Jerusalem gemeente. Hierdie keer in ‘n gesamentlike gebed tot God (vgl 1:14; 2:46; 5:12)

In navolging van die Joodse gebedspraktyk roep hulle God eerstens aan as die Skepper van hemel en aarde (4:24) Dit word gevolg deur ‘n aanhaling uit Psalm 2 (4:25&26)

Hierdie Psalm wat verband hou met die vernietiging van die vyande van die koning uit die geslag van Dawid,word nou op Jesus se optrede toegepas. Jesus die Dienaar van God, soos Hy dikwels in vroeg Christelike gebede aangespreek is, is dus tegelyk ook die koninklike Seun van God,die Gesalfde teen wie die nasies en maghebbers in opstand kom.
Die gelowiges bid dus deur God te prys,toe sê hulle vir Hom wat hulle probleme is en vra hulp. Let op hulle het Hom nie gevra om hulle probleme weg te vat nie,maar om hulle te help om dit te verwerk. Wat ‘n voorbeeld vir ons eie gebede!!
Ons mag vir God vra om ons probleme weg te neem,en Hy wil dit dalk doen,maar ons moet besef dat Hy die probleem dikwels onverander sal laat,en dan vir ons die krag gee om daaraan te werk en dit te oorkom.

In 4:29 vra hulle vir die Here moed om voort te gaan om die Woord te verkondig. Moed is nie onverskillige impulsiwiteit nie. As mens moedig is,beteken dit dat jy sal doen wat reg is tenspyte van jou eie vrese. Hoe kan ek dan nou meer moed kry?

Ons moet ook soos die dissipels,saam met ander gelowiges bid dat ons die nodige moed sal kry.
As jy meer moed wil hê:

· Bid dat die Heilige Gees jou daarmee sal toerus.

· Soek na geleenthede om teenoor jou familie en vriende, van God te getuig.

· Besef dat verwerping, sosiale ongerief en verleentheid nog nie werklike vervolging is nie.

· Begin net waar jy is,dit wil sê deur ten opsigte van klein dingetjies meer moed aan                   die dag te lê.  

Groot was hulle verbasing,want “Nadat hulle gebid het,het die plek geskud. Hulle is almal met die Heilige Gees vervul en het met vrymoedigheid (moed) die Woord van God verkondig”(4:31)

Ons kan nie daarby verby kom nie,gebed het groot krag!!!
Dit verander dinge,soos wat die eerste Christene ook beleef het. 

Direk nadat hulle gebid het, het God die plek waar hulle byeen was met Sy magtige teenwoordigheid laat skud en al die gelowiges met Sy Gees vervul as teken dat hulle gebed verhoor is. Hulle het ook nou die nodige toerusting ontvang om God se werk verder te gaan doen.
Dit is vir God se werk op aarde van die grootste belang dat daar geestelike eenheid en eensgesindheid onder gelowiges moet wees ten opsigte van toewyding,lojaliteit en liefde vir God en Sy Woord.  

3.6 Die algemene leefstyl van die Jerusalemgemeente vang steeds die oog. (Hand.4: 32-37)

Lukas vat vir ‘n tweede maal in Handelinge die algemene leefstyl van die Jerusalemgemeente in ‘n neutedop saam. (4:32-37; vgl ook 2:37-41)

Wat ‘n model gemeente!! Hier vind ons mense wie se harte vir mekaar klop. Daarom dra hulle mekaar op die hande. ‘n Kerk wat op Christus se pad loop (dissipels van die Koning) kan nie anders as om vir mense om te gee nie.

Net soos ons het die mense in die Bybelse tyd allerlei drome oor hulleself en hulle wêreld gedroom. Baie van die drome en ideale het behoue gebly in geskrifte uit daardie tyd.

Vir ons studie van Handelinge is twee daarvan vir ons vandag belangrik om van kennis te neem.

Die eerste droom is lank voor die geboorte van Christus reeds in die Griekse en Romeinse wêreld gedroom. Plato,een van die grootste geleerdes van die antieke wêreld,het hierdie droom vir die mensdom in een van sy boeke, “Die Republiek”,uitgespel.

Daarin vertel hy onder andere dat die ideale situasie op aarde,oftewel die sogenaamde “Goue Tydvak”,sal aanbreek wanneer alle mense in broederskap met mekaar begin saamleef en al hulle besittings met mekaar deel. Aristoteles en ander filosowe het daarby aangesluit deur te sê dat mense al hulle besittings gemeenskaplik moes besit sodat daar harmonie op aarde kon wees.

‘n Tweede droom kom uit die Ou Testament. Dit is die droom van ‘n volk wat aan God gehoorsaam sal wees. In Deuteronomium 15:4&5 lees ons:”As jy maar net luister na die Here jou God en gehoorsaam is aan al Sy gebooie wat ek jou vandag gee en daarvolgens lewe,sal daar nie ‘n arme onder jou wees nie,want die Here sal jou baie voorspoedig maak in die land wat Hy jou gee om as jou eie te besit.”

Die Grieke en Romeine het gedroom van die dag wanneer mense in harmonie met mekaar saamleef en hulle besittings met mekaar deel. Die Israeliete het gedroom van die dag dat al die armes uit hulle midde verwyder sou wees wanneer die Here se seëninge oor hulle uitgestort word.

As iemand wat met sy voete in albei wêrelde het Lukas beide hierdie drome goed geken. Wie weet dalk het hy dit ook vroeër saam gedroom.

Tot op die dag toe God se Gees uitgestort is. Toe het hierdie droom vir meer as drie duisend mense in Jerusalem waar geword. Dit is hulle wat tot bekering gekom het en met dieGees vervul is.
Die Jerusalemgemeente was so vol van God se liefde vir mekaar dat hulle nie anders kon as om hulle besittings met mekaar te deel nie. Die liefde van Jesus dring jou mos om jou hand in jou sak te steek om ander te help wat swaarkry.

Drome word waar in diegene se lewe waar die Gees werk.

Dit maak dat jy ander gelowiges as jou broers en susters begin raaksien en dat jy hulle met jou besittings,jou tyd, jou kragte en gawes begin dien. 

GROEPSOOREENKOMS

Hierdie Groepsooreenkoms gee die basiese reëls op grond waarvan julle omgeegroep funksioneer.  Dit kan by elke byeenkoms gelees word.

	Ons doel
	Om saam met mekaar geestelik te groei deur ‘n gesonde omgeegroep te help vestig.

	Bywoning van groep
	Ons byeenkomste is ‘n prioriteit (ek sal laat weet as ek laat is of nie kan kom nie)

	Veilige omgewing
	Ons byeenkomste is ‘n veilige plek waar mense met vrymoedigheid kan sê wat op hul hart is.  Ons sal nie vinnige antwoorde gee, gou oordeel of  maklike oplossings probeer gee nie.

	Vertroulik
	Alles wat in ons groep gesê word is streng vertroulik en sal met niemand buite die groep bespreek word nie.

	Geestelike groei
	Ek gee die groeplede toestemming om my te help om ‘n gesonde, gebalanseerde geestelike lewe tot eer van God te lei.

	Verwelkom nuwelinge
	Ek onderneem om vriende wat by die groepsbyeenkomste kan baat, uit te nooi en om nuwelinge hartlik te ontvang.

	Bou verhoudings
	Ek sal oop wees daarvoor om die ander groeplede te leer ken, myself vir hulle oop te stel en gereeld vir hulle te bid.


RIGLYNE VIR OMGEEGROEP BYEENKOMS

1. Lofprysing:  Sing ‘n lied of twee.

2. Beweeg nader aan mekaar:  Gee aan elke persoon kans om te vertel van die afgelope vakansie se laagtepunte en hoogtepunte.

3. Gebed: Doen voorbidding vir mekaar en al die omgeegroepe.
4. Lees die groepsooreenkoms hardop.

5. Woord: 

Lees Handelinge 3:1-4:37
a) Deel met mekaar hoe God eenmaal al drasties in jou lewe gewerk het. 
b) Wys ‘n regter aan uit die groep. Verdeel die res van die groep in twee. Die een groep is advokate vir die verdediging,die ander advokate vir die staat(Joodse Raad)
Besluit watter groep Petrus op grond van sy preek aankla en watter groep sy 

      verdediging behartig. Gee ‘n paar minute vir die twee groepe om voor te berei.
Die regter sal op grond van die argumente dan bepaal of Petrus skuldig of onskuldig is en ‘n uitspraak lewer. 

c) Bespreek die stelling: Ek moet nie noodwendig bid dat God my probleme wegvat nie,maar dat Hy my sal help om dit te kan hanteer. Het dit getuienis waarde?
d) Watse drome op geestelike gebied,het jy tans vir jouself en die gemeente?
6.Gebed:  Gee geleentheid vir gebed. Vra of daar enige spesifieke gebedsversoeke is.
7.Maak die tyd en plek van volgende week se byeenkoms vas.



AANTEKENINGE:

____________________________________________________________________________________________

____________________________________________________________________________________________

____________________________________________________________________________________________

____________________________________________________________________________________________

____________________________________________________________________________________________

____________________________________________________________________________________________

____________________________________________________________________________________________

____________________________________________________________________________________________

____________________________________________________________________________________________

____________________________________________________________________________________________

____________________________________________________________________________________________

____________________________________________________________________________________________

____________________________________________________________________________________________

____________________________________________________________________________________________

____________________________________________________________________________________________

____________________________________________________________________________________________

____________________________________________________________________________________________

____________________________________________________________________________________________

____________________________________________________________________________________________

____________________________________________________________________________________________

____________________________________________________________________________________________

____________________________________________________________________________________________

____________________________________________________________________________________________

____________________________________________________________________________________________

____________________________________________________________________________________________

____________________________________________________________________________________________

____________________________________________________________________________________________

